Kindergeneeskunde

Akademiese ontwikkeling

Dié departement is deur 'n raadsbesluit van 26 Maart
1945 ingestel. Kindergeneeskunde is toe nog by die
ander Suid-Afrikaanse universiteite vir eksamendoelein-
des as 'n afdeling van Interne Geneeskunde beskou,
maar aan die Universiteit van Pretoria is Kinderge-
neeskunde vanaf die ontstaan van die Fakulteit Ge-
neeskunde een van die kliniese hoofvakke.

Prof E Janssen wat reeds van 1944 hoof van die de-
partement Kliniese Fisiologie was, het vanaf begin 1946
hoof van die departement Kindergeneeskunde geword.
Voor hy hom as geneesheer bekwaam het was prof
Janssen, 'n Hollander van geboorte, 'n plantasiebestuur-
der in die destydse Java. Hy het aan die einde van 1950

met bereiking van die ouderdomsgrens afgetree. Sy
opvolger, prof ] G A Davel, is op 1 Januarie 1951 as
professor en hoof van die departement aangestel. By
baie mense was hy bekend as “Johnnie” Davel.

Johannes Gerhardus Albertus Davel is in 1900 op
Carolina gebore. Hy het as kind in 'n konsentrasieckamp
ragitis opgedoen, maar het vroeg reeds groot belofte
getoon. Hy behaal die meestersgraad in Chemie en is
daarna met 'n Rhodes-beurs na Oxford. Sy veelsydige
akademiese opleiding sluit in: MSc, (Universiteit van
Suid-Afrika), 1920; M.A., 1926 en BM BCh (Oxford),
1927; ER.C.S.E. (Edinburgh), 1929; M.D. (Paed)
(Witwatersrand), 1945; M.R.C.RE. (Edinburgh), 1948.
Van 1929 tot 1935 was hy algemene praktisyn op Hei-
delberg en van 1936 tot 1945 in Pretoria. Tydens sy
verblyf in Pretoria was hy as erechirurg aan die Pretoria-
se Algemene Hospitaal verbonde. In 1947 het hy aan
verskeie hospitale in Nederland, Engeland, Skotland en
Swede studeer en in dieselfde jaar het hy as spesialis in
Kindergeneeskunde geregistreer.

Hy was departementshoof van 1951 tot 1965 en
dekaan van die Fakulteit Geneeskunde van 1961 tot
1963. In die Noord-Transvaalse Tak van die Mediese
Vereniging van Suid-Afrika het hy 'n aktiewe rol gespeel
en was by twee geleenthede president. By die bereiking
van aftree-ouderdom tree hy op 30 Junie 1965 uit die
diens van die universiteit en word op 1 Julie 1965 deur
prof P ] Pretorius opgevolg.

Petrus Jacobus Pretorius is in 1933 op Ugie gebore.
Na sy skoolopleiding behaal hy die volgende grade aan
die Universiteit van Pretoria: MBChB in 1947, met on-
derskeiding in Kindergeneeskunde, MMed (Paed) in
1956 met lof, en M.D. in 1957. Van 1948 tot 1950
was hy geneeskundige offisier by 1 Militére Hospitaal en
daarna praktiseer hy as huisarts op Steynsburg tot 1952.
Hy dien vanaf 1953 as kliniese assistent aan die Al-
gemene Hospitaal, Pretoria waarna hy hoof word van
die Kindervoedingsklinick van die WNNR en deeltydse
senior lektor aan die Universiteit van Pretoria. Op 1
Julie 1965 word hy as professor in en hoof van die de-
partement Kindergeneeskunde aangestel.

Van 1945 tot 1956 het hy hom met navorsing oor
wanvoeding by kinders besig gehou en later spits hy
hom toe op lewersiektes by kinders. Behalwe skrywer of



medeskrywer van ruim 86 publikasies, waaronder drie
handboeke, was hy ook etlike jare mederedakteur van
die tydskrif Geneeskunde en later hoofredakteur. Hy tree
op 31 Desember 1979 om gesondheidsredes uit diens
van die universiteit en word op 1 Mei 1980 deur prof R
E Cronje opgevolg. In 1982 word die Havenga-prys vir
Geneeskunde deur die Suid-Afrikaanse Akademie vir
Wetenskap en Kuns aan prof Pretorius toegeken.

Reinholdt Emil Cronje is in 1929 te Pretoria gebore.
Hy behaal die MBChB-graad in 1952 aan die Univer-
siteit van die Witwatersrand. Nadat hy 'n tyd lank op
Krugersdorp as huisarts gepraktiseer het, studeer hy
verder in Skotland waar hy die M.R.C.RE. verwerf.
Hierna volg hy ’n nagraadse kursus in Kinderge-
neeskunde aan die Universiteit van Pretoria. Hy prak-
tiseer vyf jaar lank as kinderarts in Pretoria voordat hy
in 1966 as voltydse senior lektor aan die Universiteit
van Pretoria aangestel word. Op 1 Januarie 1975 is hy
tot medeprofessor bevorder. In 1972 word hy genoot
van die Koninklike Kollege van Interniste in Edinburgh,
en medestigter van die Kollege vir Geneeskunde van
Suid-Afrika. Hy behaal sy doktorale graad (M.D.) in
1981 aan die Universiteit van Pretoria.

Hy was president van die Suid-Afrikaanse Pediatriese
Vereniging en van die Suid-Afrikaanse Hartvereniging
(1973-1974) en voorsitter van die Gesondheidskomitee
van die Suid-Afrikaanse Nasionale Raad vir Kindersorg.
Hy het ook op die uitvoerende rade van die Suid-
Afrikaanse Pediatriese Vereniging, die Hartstigting van
Suid-Afrika, die Suider-Afrikaanse Vereniging vir Me-
diese Onderwys, die Noord-Transvaalse Takraad van die
Mediese Vereniging van Suid-Afrika, die Voedingsver-
eniging van Suidelike Afrika en op die Provinsiale
Skakelkomitee vir Moeder- en Kindergesondheid gedien.

In 1977 word prof C van Heerden as medeprofessor
in die departement by die H F Verwoerd-Hospitaal aan-
gestel. Aanvanklik het al die opleiding in Kinderge-
neeskunde by die Algemene Hospitaal (later herdoop na
H F Verwoerd-Hospitaal) se hoofgebou plaasgevind. In
1947 is die algemene pediatriese sale vir blanke pasiénte
na die Beatrixstraat-kompleks oorgeplaas. Die Indiér-,
kleurling- en swart kinders is nog in die hoofkompleks
behandel, maar mettertyd het die hoeveelheid beddens
te min vir die bevolking geword en het dit nodig
geword om eers twee bykomstige sale vir die kinders te
bou en later 'n derde. By een van die sale is die Kinder-
voedingskliniek van die Nasionale Voedingsnavorsings-
insticuut van die WNNR gebou. Dit het die geleentheid
geskep vir prof P ] Pretorius, en later vir prof ] G
Prinsloo en prof R E Cronje om navorsing oor wan-
voeding uit te voer.

Twee sale vir die blanke kinders by die Beatrixstraat-
afdeling was aanvanklik bevredigend. 'n Behoefte aan
radiologiese dienste het ontstaan en 'n diagnostiese x-
straal-eenheid is gebou. As gevolg van die toename in
pasiéntgetalle is 'n derde saal gebou. Dit was egter nie
moontlik om intensiewe sorg-geriewe en gesofistikeerde
diagnostiese dienste soos ultraklank, elektroénkefalo-
grafie en angiokardiografie daar te verskaf nie en in
1987 is die Pediatrie-afdeling weer terug na die
hoofkompleks van die H F Verwoerd-Hospitaal oorge-
plaas. Pasgebore babas word nog altyd in die neonatale
eenhede by die hoofkompleks en by die Kraamhospitaal
in Beatrixstraat behandel. 'n Baie besige intensiewe sorg-
cenheid vir pasgeborenes mer 28 beddens is by die
Kraamhospitaal gevestig en word deur lede van die De-
partement Kindergeneeskunde bedryf.

Kindergeneeskunde by Kalafong-
Hospitaal

In 1971 is die Kalafong-Hospitaal geopen en die swart
kinders is daarna daar behandel. Ongeveer die helfte van
die voor- en nagraadse praktiese opleiding in Kinderge-
neeskunde vind daar plaas. In 1972 is prof ] G Prinsloo
(MBChB, MMed, M.D.), as tweede professor en kli-
niese hoof van die Departement Kindergeneeskunde te
Kalafong-Hospitaal aangestel. Hy is ook benoem as



hoof van die Kindervoedingskliniek van die WINNR.
Na sy aftrede in 1989 is hy deur prof O] Ransome
(MBChB, DCH, FCP (SA)), opgevolg.

Buite-departementele aktiwiteite

Die lede van die departement het aktief aan bedry-
wighede van buite-instansies deelgeneem. Drie van die
nasionale kongresse van die Suid-Afrikaanse Pediatriese
Vereniging, in 1968, 1974 en 1988, en een kongres elk
van die Suid-Afrikaanse Hartvereniging en die Voe-
dingsvereniging van Suidelike Afrika is deur lede van die
departement gereél.

Prof O ] Ransome en dr S P E Naude het op die
Uitvoerende Raad van die Suid-Afrikaanse Pediatriese
Vereniging gedien waar professor Ransome tot presi-
dent verkies is. Hy is ook lid van die Nasionale
Reélingskomitee van die Borsvoedingweek. Dr SP E
Naude is 'n lid van die Kistifibrose-Vereniging se Me-
diese en Wetenskaplike Komitee en die Kinder-Asma-
werkgroep van die Suid-Afrikaanse Allergiese Vereni-
ging.

Omdar Kindergeneeskunde 'n holistiese benadering
nastreef, is samewerking met ander dissiplines uiters be-
langrik. Skakeling met ander universiteite deur middel
van werksgroepe oor onder andere kindermishandeling
en long- en bloedsiektes, met ander departemente van
die universiteit binne en buite die Fakulteit Ge-
neeskunde, en met 1 Militére Hospitaal, is deur verskeie
lede van die departement onderneem. Inrigtings en
skole vir gestremde kinders word gereeld deur lede van
die departement besoek en so ook nie-akademiese hos-
pitale in Transvaal en sekere tuislande en buurstate.

Voorligtingsessies en simposiums vir ouers van dia-
betiese kinders en kinders met kistifibrose word gehou
en simposiums oor die pasgeborene, voeding van
kinders, kindermishandeling en voorgraadse opleiding
in kindergeneeskunde is aangebied.

Navorsing en publikasies

Prof Pretorius was een van die pioniers in navorsing oor
wanvoeding in Suid-Afrika. Die navorsing is hoofsaaklik
in die Voedingskliniek van die Nasionale Voedingsna-
vorsingsinstituut uitgevoer. Professor ] G Prinsloo het
met die navorsing aangegaan toe hy hoof van die kliniek
geword het. Daarna is navorsingsprojekte oor ‘n verskei-
denheid van onderwerpe onderneem, insluitend lewer-
sicktes, pediatriese kardiologie en opleiding van voor-
graadse studente. By Kalafong-Hospitaal is dr Susan

Delport bedrywig met navorsing oor siektes van die pas-
geborene.

Uit die navorsing het 'n groot aantal wetenskaplike
publikasies gevloei. Sedert die departement ingestel is
het die personeel meer as 300 artikels, boeke en hoof-
stukke in boeke geskryf, onder andere 86 deur prof P |
Pretorius en oor die 70 elk deur proff ] G Prinsloo en R
E Cronje. Prof Pretorius het drie boeke geskryf waaron-
der Kindergeneeskunde, wat as 'n handboek vir voor-

graadse studente in Suid-Afrika gebruik word.

Opleiding van Kinderartse

In 1946 het dr R Hauptfleisch as die eerste nagraadse
student in die Departement Kindergeneeskunde aan die
Universiteit van Pretoria geregistreer. Die tweede kli-
niese assistent was dr S B du Toit wat nd registrasie as
kinderarts in deeltydse hoedanigheid as dosent in die
departement aangestel is.

In 1959 was daar slegs drie poste vir nagraadse stu-
dente (kliniese assistente) en is minder as een MMed
(Paed) graad per jaar toegeken. In 1992 was daar 18 kli-
niese assistentposte en sewe nagraadse studente het in
dié jaar hul opleiding as kinderartse voltooi.

Agt kinderartse wat nagraadse opleiding in die depar-
tement ontvang het, is daarna as professore aangestel,
vier aan die Universiteit van Pretoria en vier elders. Vier
van die departement se oudstudente wat as professore
aan die Universiteit van Pretoria aangestel is, is P ] Pre-
torius, ] G Prinsloo, R E Crenje en C van Heerden.
Nog drie, by name D T Fourie, I Hay en M de J Potgie-
ter, het elders in Suid-Afrika as professore gedien. Dr L
Harris is as hoof van ’n departement Kinderge-
neeskunde in die Verenigde State van Amerika aangestel.

Uitbreiding en ontwikkeling van die
departement

Oor die afgelope dekade het die Departement Kinder-
geneeskunde merkwaardig gegroei. In die departement
is onderafdelings van Pediatriese Kardiologie, Neurolo-
gie, Pulmonologie, Neonatologie, Endokrinologie,
Hematologie en Genetika geinisieer.

Tot 1963 was die hoof van die departement die enig-
ste voltydse dosent. In 1964 is 'n tweede voltydse
dosent aangestel en die departement het daarna merk-
waardig gegroei. Daar bestaan vandag 20 voltydse se-
nior dosente-poste, tien junior poste en sewe poste vir
deeltydse dosente. In 1970 was daar slegs een sekreta-
resse in die departement werksaam. Tans is daar sewe.



